14 Meitheamh 2011

A Chara, 

Beannachtaí agus sláinte!

Táimid ag scríobh an litir seo chun stiúrthóirí Naíonraí na tíre a chur ar an eolas faoi shuíomh reatha na hearnála luathóige i leith cáilíochtaí de. Táimid cinnte go bhfuil tú ar an eolas go bhfuil tús curtha leis an Scéim um Chúram agus Oideachas na Luath-Óige (ECCE), ina gcuirtear bliain saor réamhscolaíochta ar fáil do leanaí gur mian lena dtuistí é. Tháinig an bliain saor réamhscolaíochta i bhfeidhm i mí Eanáir 2010 mar gheall ar chinneadh bhuiséad Aibreán 2009. Faoi láthair, tá breis agus 90% leanaí cáilithe anois páirteach sa Scéim i gceantair áirithe. Tá buntáistí móra leis an pholasaí seo do na leanaí ach tá dúshláin móra roimh foirne na Naíonraí chun cinntiú go gcloínn siad leis na coinníollacha nua. 

Tá breis cainte ar fhorbairt ghairmiúil leanúnach (CPD) le blianta beaga anuas, ‘sé sin nach stopann muid ag foghlaim agus ag cur lenár gcuid scileanna agus eolais chun seirbhís ardchaighdeán a chur ar fáil. Cuid den phróiseas seo ná cinntiú go mbíonn na cáilíochtaí cuí againn don phost. Faoi thús mhí Mheán Fómhair 2012 beidh gá ag gach oibrí Naíonra cáilíocht CDBO (FETAC) Leibhéal 5 i gCúram Leanaí bheith bainte amach acu más rud go mbeidh siad i gceannas ar sheomra an Naíonra – fiú go gearrthréimhseach m.sh. má tá an Stiúrthóir amuigh tinn nó amach as an Naíonra ar obair eile. 

Moltar go láidir mar sin go mbaineann gach Stiúrthóir Cúnta an cháilíocht bhunúsach CDBO Leibhéal 5 i gCúram Leanaí amach. Moltar é seo a dhéanamh as Gaeilge má tá sé ar fáil gar duit, ach muna bhfuil, b’fhiú an cháilíocht a bhaint amach cibé ar bith roimh thús mhí Mheán Fómhair 2012. 

Cuireann Forbairt Naíonraí Teoranta cúrsa CDBO Leibhéal 5 agus Leibhéal 6 ar fáil ag brath ar éileamh. Tá na cúrsaí seo ar siúl faoi láthair i mBaile Átha Cliath agus tá cúrsaí Leibhéal 6 eagraithe ag eagrais eile tosaithe i Ros Muc agus sa Daingean. 
Ag Feabhsú ár gCumas sa Ghaeilge
Tá dualgas mór orainn cinntiú go gcuireann muid an cúram agus an oideachas is fearr ar fáil do na leanaí faoinár gcúram. Bíonn an-chuid buntáistí do leanaí i Naíonraí a chuireann an Luath-thumadh iomlán (féach an Lámhleabhar do Stiúrthóirí Naíonra le haghaidh breis eolais) i bhfeidhm – ‘sé sin gurb í an Ghaeilge teanga an Naíonra leis na leanaí, idir baill foirne an Naíonra, ar bhallaí seomra an Naíonra agus sna háiseanna a úsáidtear sa Naíonra. 

Má tá muid chun caighdeán an chúraim seo a chur ar fáil do na leanaí, agus ainm branda an Naíonra Gaelach a láidriú i measc an phobail, is gá go mbeadh muid ar ár gcompord leis an teanga idir labhartha agus scríofa. 

Tá caighdeán nua aitheanta don Ghaeilge - Teastas Eorpach na Gaeilge. 
Is córas scrúduithe é TEG d’fhoghlaimeoirí fásta Gaeilge. Scrúdaítear na ceithre scil: Labhairt, Cluastuiscint, Léamhthuiscint agus Scríbhneoireacht.  Tá na scrúduithe ar fáil faoi láthair ag cúig leibhéal ó Bhonnleibhéal 1 (A1) go hArdleibhéal 1 (C1). 

Beidh scrúdú ar fáil ag Ardleibhéal 2 (C2) amach anseo. 

Ar an suíomh www.teg.ie tá neart eolais ar fáil faoi na sé leibhéal scrúduithe. Tá comhairle d’iarrthóirí ann; tá eolas maidir le hacmhainní foghlama agus tá eolas cuiditheach d’fhostóirí ann chomh maith. 

Is féidir leat na siollabais a íoslódáil agus is féidir páipéir scrúdaithe samplacha (páipéir scríofa agus páipéir chluastuisceana) a fheiceáil.  Gheobhaidh tú eolas ar dhátaí agus ionaid na scrúduithe agus aimseoidh tú ionaid (Conradh na Gaeilge, Gaelchultúr agus Gael-Linn) ina múintear Gaeilge do dhaoine fásta de réir shiollabais TEG.  


Is féidir leat féachaint cén leibhéal ar a bhfuil tú féin trí an scrúdú ar líne saor in aisce a dhéanamh ag www.ranganna.com.
Tá acmhainní curtha le chéile ag FNT chun cuidiú le daoine feabhas a chur ar a gcuid Gaeilge. Tá Céimeanna Beaga, dírithe ar theanga an Naíonra; tá BunGhaeilge do Thuismitheoirí dírithe ar an nGaeilge sa bhaile agus tá An Chéad Chéim dírithe ar sheirbhísí Béarla atá ag iarraidh Gaeilge bhunúsach a úsáid ina gcuid gníomhaíochtaí leis na leanaí. 

Le dea-mhéin, 

_______________

Clíona Frost 

Ardfheidhmeannach 

Forbairt Naíonraí Teoranta
Spriocdháta: 1 Meán Fómhair 2012 le CDBO Leibhéal 5 a bhaint do gach Stiúrthóir i ngach Naíonra. 








Molaimid go mbeadh gach Stiúrthóir Cúnta ag dul i dtreo caighdeán B1 nó níos airde agus é/í ag obair i Naíonra Gaelach. 














